
I. Tazwert  

       Tutlayt tamaziɣt d yiwet gar tutlayin i yellan s umata d timawit, tebḍa ɣef waṭas n tantaliwin 

yettwazuzren deg trakalt ɣezzifen imi teṭṭef amur ameqqran deg Tferka, seg tniri  n Siwa deg 

usammar almi d tigziren Tikanariyen deg umalu, seg yeillel agrakal deg ugafa almi d Nijer akk d Mali. 

Dɣa ula  d tantaliwen-a bḍant  d timeslayin, yezmer deg yiwet n tmeslayt, deg yiwet n temnadt ad d-

naf amgerd gar yimsiwal. 

     Aya igellud-d acali gar yemdanen  deg yiwet n tantala neɣ deg yiwet n tmeslayt. Aya yezmer ad 

iḥaz akk iswiren n tutlayt  

     Leqdic–nneɣ yerza awalen iwessaren n tutlayt n temnaḍt n At Wartiran. Deg-s newwi-d awal ɣef 

usentel nemmeslay-d ɣef tmental i aɣ yeǧǧan ad nefren asentel-a i wakken ad neḥrez awal awessar 

deg tutlayt-nneɣ ladɣa ayen i yellan di timawit,  i wakken ad t-id-afen tustin i d-itteddun 

     Nemmeslay-d ɣef ufran n tmeslayt n temnaḍt-a acku d tameslayt i yesɛan azal d ameqqran. 

     Ɣer waya ad d-nernu ttawilat i daɣ-d-yettunefken ɣur yimezdɣa-is imi  d nutni i daɣ-d-yefkan afus n 

tallelt deg tsastant deg ugmar n tmucuha, isefra ….. 

Ad neɛred deg umahil-a ad neg tasledt i kra n wawalen iwessaren n tmeslayt n At Wartiran. 

 

 

 

 

1. Asissen n usentel   

     Ur llint aṭas n tezrawin i d-yellan ɣef wawalen iwessaren n tmeslayt n At Wertiran acku ur llin ara 

aṭas n wid i ixedmen ɣef temnaḍt-a. Deg umahil-a ad nemmeslay ɣef tesnalɣa akked d unamek n 

wawalen ama d amyag, ama d isem, d uẓar n yal yiwen. Imi ulac leqdic ɣef usentel i d-nefren s 

wammud i d-negmer deg temnaḍt-a  i wakken ad nizmir ad nessewseɛ tutlayt n tmaziɣt deg uswir n 

umawal ussnan. 

2. Iswi n usentel 

    Nessaweḍ ad d-negmer ammud-a,  s wayen tessaweḍ tezmert-nneɣ.  Neffeɣ ɣer unnar neɛreḍ ad 

d-nbeyyen azal d unamek n wawl awessar, nseseqsa aṭas n yimsulɣa  fkan-aɣ-d tiririt iwulmen i 

yesqsiyen.  

3. Taggara n tsastant 

     Taggara  n tsastant-a d aseḥbiber d usmekti n wawal i ur nessexdem ara  deg tmeslayt-nneɣ n yal 

ass wid i yruḥen deg tmeslayt-nneɣ, d asebgen n ugerruj utlayan yellan deg tutlayt-nneɣ, iwakken 

awalen-a ur ttruḥen ara, ur ttɣimin ara  deg timawit kan  i yesɛan azal d ameqqran deg usnerni n 

tutlayt n tmaziɣt s umata. 



 

II. Iferdisen n tarrayt  

1. Awal ɣef temnaḍt  

        I win ur tt-nessin ara At  Wariran  d  tawinas  yettabaɛen  lwilaya n Ssṭif deg ugafa-s, i yesɛan kuz 

n tɣiwanin. At Wartira, At Cebbana,  At  Muḥli akk  d  Ɛin lgraǧ. Zzint-as   tiwinasin  n  Buɛendas akk  

Buggaɛa seg usammar, Genzat akk seg umalu d Bgayet akk d Llberǧ seg ugafa. Tesɛa aṭas n leɛruc akk  

d  tuddar, d tin yebbeɛden azal n 85 km ɣef temdint n Ssṭif. Deg wayen yerzan imezdaɣ deg useggas n 

2008 llan azal n 60 n alef n yimezdaɣ, am tudrin n Leqbayel. 

2. Asissen n yimsulɣa  

          Imsulaɣ i d-nefren deg tsastant d imezdɣ  inasliyen n temnaḍt-a i d-yefkan azal i leqdic-agi deg 

ugmar n wammud iwatan i uḥric n tesleḍt. 

         Deg tuget n tegnatin n tsastant nesteqsa ugar n mraw n yimsulɣa gar-asen irgazen akk d tlawin   

         Ayen yerzan afran n yimsulɣa nefren wid yellan wulmen i tsastant  ara  d-yettwasegzin deg 

tfelwit-a. 

Tanekwa   

D yisem   Tuzzuft  Leɛmer Tawuri  Tamawt 

Kh.W Tawtemt  63 War tawuri Tettmeslay ala taqbaylit 

N.DJ Tawtemt 60 War tawuri Tettmeslay ala taqbaylit 

B.R Awtem 59 D axeddam deg tɣiwant n At Cbana  Yetmmeslay taqbaylit d taɛrabt 

N.M  Awtem 76  D amasiw tura atan deg larutrit Yettmeslay taqbaylit, taɛrabt  d trumit 

B.L Tawtemt 80 War tawuri Tettmeslay taqbaylit, taɛrabt d  trumit 

M.A Awtem 85 D afelaḥ Yettmeslay taqbaylit akk d taɛrabt 

3. Akud  

Seg meɣres almi d taggara n mayu 2015 

4. Ammud 

   Tagmart n wammud deg tezrawt d tin yesɛan azal d ameqqran, anda yessefk ɣef umsastan ad d-

yegmer asagem-is deg tazwara send ad yebdu acku d allal i ɣer yettuɣɣal mi ara yeg tasleḍt-is. 

         Tasastant-a deg unnar, d tin i d-yellan deg tefsut 2015 deg temna$dt n at Wartiran, anda i aɣ-d-

tettunefk tegnit i ugmar n wammud, yerzan awalen iwessaren ( d isefra neɣ d timučuha, inzan … ) 

5. Asissen n tarrayt n tegmert d tmental n tifferni-s  

Adiwenni  



Tasastant-a, d tin i nga deg unnar n tmenaḍt n At Wertiran, neffeɣ ɣer wennar, nennuda nesteqsa 

imdanen n tmendt-a, ama d imɣaren neɣ d timɣarin, irgazen tlawin, nessekles-d s ɣur-sen ayen 

yerzan awalen iwessaren. 

Ayen yerzan ittewlen i sxedmeɣ deg tsastant-a d iseqsiyen i fkiɣ i yemsulɣa. Kul mi ara aɣ-d-fken awal 

ad nesteqsi anta tasuta i t-id-yeqqaren, ɣer wuɣur yettwassen ɣer tsuta tamenzut gar 25 yiseggasen d 

akessar, neɣ d tisnat seg  25 n yiseggasen alamma d 50, tis kraḍ gar 50 alamma 75 neɣ tasuta 

taneggarut tis kuẓ, seg 75 d asawen, neɣ ur yettwassen ara akk. 

 

III. Taselḍt 

 Yeddiwlilef 

Azar-is : DWLLF 

D amyag n tigawt, izri dwililef, urmi ad yeddewlilif, urmir ussid tteddewlilif, izri ibaw ur yeddiwlilef, 

isem n tigawt taddewlileft. 

D awal ssxedmnet zik ma yella yiwen yetmesxir mi ara yekker ad yexdem kra. 

 Awal-a yettwassen ɣer tasuta tis kuz almi tasuta ur yettwassen ara. 

 

 Addaynin 

Azar-s : DYNN 

D isem, d amalay war unti, d asuf asget iddaynin, d addad ilelli addad amaruz weddaynin 

D wawal ssxedmnet zik kan d amekan yettɛec deg-s lmal, tura qqaren lkuri. 

Awal-a yettwassen ɣer tasuta tis kraḍ almi tasuta ur yettwassen ara. 

 

 Ftel 

Azar-is : FTL 

D amyag n tigawt yefti akk ɣer tmezri, izri teftel, urmir ad teftil, urmir ussid tfettel, izri ibaw urf tel ara 

D awal i nesxedmem i wakken ad nebeyen amek ara ad yemag seksu. Awal-a yettwassen ɣer tasuta 

tis snat almi tasuta ur yettwassen ara. 

 

 Ḥellu 

Azar-is ḤL 



D amyag n tiqawt, yefti ɣer Wudem wis krad asuf, d izri, urmir ad yeḥellu, urmir ussid yetteḥellu, izri 

ibaw ue iḥellu 

D awal ssexedmen-t zik kan acku tura ssxedmen aṭas amyag jji deg temnaḍt-a.  

Awal-a yettwassen ɣer tasuta tis snat almi tasuta ur yettwassen ara. 

 

 Agujil 

Azar-is : GJL 

D isem, d amalay, unti tagujilt, d asuf asget igujilen, d addad ilelli addad amaruz ugujil. 

D awal sexdamen-t zik i win ur yesɛin baba-s neɣ yemma-s. 

 Awal-a yettwassen ɣer tasuta tis kraḍ almi tasuta ur yettwassen ara. 

 

 Agellid 

Azar-is : GLD 

            D isem, d amalay unti tagellidt,d asuf asget igelliden, d addad ilelli addad                                           

amaruz ugellid  

D awal sexdamen-t zik yeqqim deg temnadt-a ala deg tmucuha acku yeɣli wawal-a yeɣal deg umkan-

is wawal n sselṭan s watas. Agellid d win yetteḥakmen s imeddanen  

Awal-a yettwassen ɣer tasuta ur yettwassen ara. 

 Takna 

Azar-is : KN 

D isem, dunti, amalay akeniw, d asuf, asget takniwin, d addad ilelli war amaruz 

     D awal qqarent imeqqranen kan acku awal-a ulac-it tura deg temnadt s watas.Awal-a qqarant i 

wayen yellan kifkif deg wazal-is, yekka-d wawal-a seg takniwin snat n teyetmatin illulen lwahi. Argaz  i 

yesɛan  nnig yiwet n tmeṭṭut isem-is i tis snat naɣ tis kraḍ takna ; yeɛni argaz mi ara yezwej nnig neɣ 

ugar  yiwet n tmeṭṭut. 

 Awal-a yettwassen ɣer tasuta tis krad almi tasuta ur yettwassen ara. 

 

 Lɛun 

Azar-is : LƐN 

D isem amalay war unti, d asuf war asget, war addada 



D awal areṭṭal seg taɛrabt i d-yemmalen ma yella yiwen isɛa lmuckil iɛwas neɣ yiwen ixeddem deg 

lexla qqaren-nes medden ed yelli rrebi deg lɛun. Awal-a yettwassen ɣer tasuta tis kraḍ almi tasuta ur 

yettwassen ara. 

 

 Lmesbaḥ 

Azar-is : MSBḤ 

D isem, d amalay war unti,d asuf asget lmesbaḥt,war addad 

D awal qqarent zik lkanki, ssexedzmen-t i wakken ad sen-d-yefk tafat. Awal-a yettwassen ɣer tasuta 

tis kraḍ almi tasuta ur yettwassen ara. 

 

 Lɣul 

D isem, d amalay unti lɣula, d asuf asget iɣuliwen, war addad 

D awal qqaren-t zik, d awwal areṭṭal seg taɛrabt, d lwahc itteten imeddanendeg tmucuha n leqbayl, 

yeɛni waɣzen. Awal-a yettwassen ɣer tasuta tis kuz almi tasuta ur yettwassen ara. 

 

 

 Qqed  

Aẓar-is : QD 

D amyag n tigawt, talɣa taḥerfit qqed, izri yeqqed, izri ibaw ur yeqqid, urmir ussid iteqqed, ism n 

tigawt tuqqeda.  

D awal sexdamen-t zik mi ara yejreḥ yiwen ad t-qqeden s tmes i wakken ad yejji. Awal-a yettwassen 

ɣer tasuta tis kraḍ almi tasuta ur yettwassen ara. 

 

 Aɣuraf 

Azar-is : ƔRF 

D isem, d amalay war unti, d asget asuf-is aɣaref, d addad ilelli war addad amaruz 

D awal sexdamen-t zik, acku tella lmaɛsera n zik s iɣuraf maci am lmeɛsera n tura. Awal-a yettwassen 

ɣer tasuta tis kraḍ almi tasuta ur yettwassen ara.  

 

 Sni 



Azar-is : SN 

D amyag n tigawt, talɣa taǧerfit sni, izri sni, izri ibaw ur sni, urmir ussid isenni, isem n tigawt aseni. 

Awal-a sexdamen-t zik yekka-d seg umesni n tunt n luziɛa mi ara ad sennin aksum deg tellegit sin akin 

yella-d wawal-a. Awal-a yettwassen ɣer tasuta tis kraḍ almi tasuta ur yettwassen ara.  

 

 Settut 

Azar-s : STT 

D isem, d unti war amalay, d asuf, asget tisettutin, war addad  

D awal qqarent zik i tin yellan d taxeddamt yeḥrecen meliḥ deg leqser, ma tura isem n settut yeɣli 

unamek-is agejden yeɣal qqaren-t i tin yettawin tettara lexbar gar lɛibad i wakken ad tesker lmacikil 

gar imeddanen. Awal-a yettwassen ɣer tasuta tis kraḍ almi tasuta ur yettwassen ara.  

 

 ṣṣfer 

azar-is : ṢFR 

D arbib yemmal-d isem  

D awal areṭṭal seg taɛrabt yemmal-d acekkuḥ aweraɣ, qqaren-t wawal-a zik acku sexdamen tutlayt 

taɛrabt deg isefra am akken d cciɛa. Awal-a yettwassen ɣer tasuta tis kraḍ almi tasuta ur yettwassen 

ara.  

 

 aṭri 

Azar-is : ṬRY 

D amyag n tigawt,  izri iṭra, urmir iṭṭeray, urmir ussid teṭṭeray, izri, izri ibaw ur iṭra 

D awal sexdamen-t zik mi ara  srewten ṭṭerayen ireden, yeɛni tesfayen ireden, acku zik ulac timacinin 

am tura srewaten s iɣyal. Awal-a yettwassen ɣer tasuta tis kuz almi tasuta ur yettwassen ara.  

 

 Ṭṭeṭ 

Azar-is : ṬṬ 

D amyag n tigawt, talɣa taḥerfit ṭṭeṭ, izri teṭṭeṭ, izri ibaw ur teṭṭeṭ, urmir ussid teṭṭeṭ, isemn tigawt 

tuṭṭeṭa  

D awal ssexedmen-t zik acku tura deg temnaḍt-a sexdamen s watas awal nekkeɛ 



Md : yenkeɛ weqcic deg yemma-s yeɛni yeṭṭeṭ.  

 Awal-a yettwassen ɣer tasuta tis kraḍ almi tasuta ur yettwassen ara.  

 

 Tazanet 

Azar-is : TZNT 

D isem, dunti war amalya, d asuf  asget-is tiznatin, d addad ilelli addad-is amaruz tzanet 

Awa-al qqaren-t zik kan i tčeǧra n tmer. Tazanet d asklu n tceejra, teggar-d tmer, ifer-is d akemlan ur 

yeɣli ara, tettider aṭas, tettili degs sehra, d tecjra ɛlayen s waṭas. Awal-a yettwassen ɣer tasuta tis kuz 

almi tasuta ur yettwassen ara.  

 

 Tizdam 

Azar-is : ZDM 

D Isem, d unti war amalay, d asget asuf tizdamt, war addad  

D awal sexdamen-t zik mi tela tmeṭṭut tettruḥ ɣer lɣaba akken ad tawwi tizdam n yisɣaren akken ad 

ttecɛel lkanun. Tizdam d takmust.  

Awal-a yettwassen ɣer tasuta tis kraḍ almi tasuta ur yettwassen ara.  

  

 Tazeggart 

Azar-is : ZGR 

D isem, d unti amalay azeggar, d asuf asget tizeggar, d addad ilelli  addad-is amaruz azeggart 

D imeɣi yettili deg udrar,  tamerzagt d taqerḥant i lmakla, tagguzlant. 

. Awal-a yettwassen ɣer tasuta tis kraḍ almi tasuta ur yettwassen ara.  

 

 

IV. Taggrayt  

Tazrawt-a i nga, tella-d ɣef wawal awessar n temnaḍt n  At Wertiran, nessaweḍ ad d-negmar kra n 

wawalen iwessaren i yellan deg kra yeḥricen n tmussni am tmucuha, isefra. 

Nga-asen tasledt tasnalɣamkant i daɣ-d-yemmalen anamek d talɣa-nsen, Deg-sen nufa-d kra n 

yireṭṭalen seg tutlayt taɛrabt. Llan kra nettaf-iten kan ɣer yimeqqranen, daɣen llan widak qrib ad 

ruḥen akken llan daɣen widak  iruḥen ur d-qqimen ara deg tmeslayt n temnaḍt n At Wertiran. 



Leqdic-a yesseban-aɣ-d  akken amawal awessar d amesbaɣur s wawalen i d-nufa acku llan wawalen 

imsulɣa  ur ssinen ara anamek-nsen. 

Deg leqdic nga nufa-d ismawen akk d imyagen. Nexdem tasleḍt i yal awal ilmend n sin n yeḥricen : 

  1. tasledt tasnalɣant : nessesen-d ticraḍ  tigejdanin  n wawal (Ticraḍ n yisem am : tawsit, amḍan, 

addad), akk tid n umyag : nessefti-t akk ɣer temẓri yellan. 

2. tasledt tasnamkant : deg-s i d-nefka anamek  n wawalen-nni. 

Ɣer taggara nessaram d akken leqdic d win ara d yellin d abrid i tezrawin-nniden akken ad d-yili unadi 

s telqayt i yisental yecban wiyi. 

 

 

 

 

 

 

 

 

 

 

V. Ammud  

1. Timucuha 

 Ɛica semmana  

Tella yiwet n tmeṭṭut tesɛa 7 werrac d yiwet n teqcict, tanggarut-a semman-as Ɛicca i wakken ad tɛic. 

Ɛica teffeɣ ɣer berra almi d yiwen n wass  tluɛa-yas yiwet n tqecict i wakken ad ruḥent ɣer tala ad 

ssirdent iceṭṭiḍen . 

yemma-s n Ɛica tguma-yas ad teddu yid-s ɣer tala maca cwiṭ kan tuɣal teqbel tefka-yas kra n yiceṭṭen 

i wakken ad tent-sired deg tala asmi tewweṭ ɣer tala tamdakult-is tfuk zik asired ma yella d nettat ur 

tfuk ara tekker truḥ teǧǧa Ɛica waḥd-s deg tala. Asmi tfuk Ɛica asired  tekker tessared acekkuḥ-is mi 

tfuk teqqel ɣer uxxam. 

Gma-s n Ɛica yewwi-d aɛdiw-is ɣer tala i wekkan ad issu maca aɛdiw-nni yegguma ad issu acku 

yettxayal-d anẓad deg waman yekker yettuɣal ɣer deffir. Gma-s n Ɛica iteyyer taɛekkast-is yekkes-d 

anẓad-nni yeggul yenna-s : « Ɛudeɣ tin iwumi i d-yezga wenẓad-ayi alma uɣeɣ-tt ɣas d uletma ɛica ». 



Yeqqel-d ɣer uxxam ikker iceyyeɛ settut yefka-yas anẓad-nni yerna yenna-yas : « creṭ tawiṭ ». Yenna-

yas tanya qistiyi-d anẓad-ayi akk d teqcicin n taddart ». Azekka-nni sbedden aberraḥ tameṭṭut ur 

tettefeɣ. Tekker settut tekka-d akk taddart maca ur d-tufi ara tin i wumi i d-yezga wenẓad. Yenna-yas 

« qis-as i Ɛica ». Settut tufa anẓad-nni yezga-yas-d, yenna-yas i yemma-as : « ilaq ad aɣeɣ Ɛica ». 

Tenna-yas : « A mmi ulac win yuɣen ultema-s ». Wwin-d leǧhaẓ, irden tfern-iten Ɛica, tɛedda-d tyaẓiḍt  

tewwi-d arraw-is tenna-yas Ɛica : « ecc, ad ččet aqerruy-im ». Tenna-yas tyaẓiḍt-nni : « ǧǧi-iyi ad ččen 

warraw-iw alama fuken ad am diniɣ i wacu i d-wwin irden-a ». Tekker Ɛica teǧǧa arraw n tyaẓiṭ-nni ad 

ččen asmi fukken lmakla, tenna-yas tyaẓiḍt-nni : « aqli-kem tuɣet gma-m ». 

Tekker Ɛica tenna-yas i tyaẓḍṭ-nni : « ini-iyi-d dacu ara ad wdemeɣ ». Tenna-yas tyaẓiṭ « ad akem-d-

ɛelleɣ abrid, laɛca ffer ẓẓalamiṭ, heyyi-d abidun n waman akk d leǧhaẓ-nni, asmi i d-yewwat yiṭ ». 

Tenna-yas imma-s n Ɛica « a yelli arwaḥ ad am-qqneɣ lḥenni ». Tekker tayẓiḍt-nni tferfer-d seg lɛecc-

is tessens-asen lmesbaḥ. 

          Ɛica teddem akemmus-is n leǧhaẓ  teffeɣ seg tzuliɣt dɣa tufa yiwet n tersift tenna-yas « fteh ya 

ḥiǧara ad tekcem Ɛica ». Teldi tersift-nni, tenna-yas : « Ɣleq ya ḥǧera », teɣleq tersift. 

Axxam n Ɛica asmi i d-kkern sbaḥ ur ufin ara Ɛica deg uxxam,  kkan-d fell-as ddunit ur tt-ufin ara. 

Gmas-s n Ɛica ameẓyan iruḥ ad yeṭwi deg lexla yewwi yid-s lmakla yessers-itt s ufella n tersift anda i 

tella Ɛica ultema-s. Asmi ara yaweṭ ɣer tersift-nni ad yessers lmakla-nni s uffella, Ɛica ad tt-teddem. 

Almi  d yiwen n wass, yenna-yasen i wexxam-nsen : « yela yiwen n lɛebd deg tersift-nni kul mi ara ad 

sersseɣ lmakla ad tt-yeddem ». Nnas-as « berkka lkedeb-ik »,  yenna-yasen gma-s ameẓyan : « Azzeka 

ad ruḥeɣ ad awiɣ lmakla ad tesserseɣ s uffella n tersift-nni, kunwi ɛusset ». Asmi yewweṭ yessers 

lmakla iruḥ, dɣa Ɛica tenna-yas i tersift-nni : « ifteḥ ya ḥiǧara ad teffeɣ Ɛica, ad teffeɣ Ɛica ».  Ẓran-tt-

id waytma-as mi i d-teffeɣ ɛeqlen-tt-id belli d tinna i d Ɛica. Qqeln axxam  nnan-as i baba-tsen ayen i 

d-ẓran. 

Ruḥen akk ɛussen-tt, Ɛica teffeɣ-d deg tersift iruḥ ɣur-s gma-s yenna-yas « fteḥ ya ḥiǧara ad ẓreɣ Ɛica 

ad ẓreɣ Ɛica ». Tenna-yas Ɛica : « ur tfetteḥ ḥiǧara ur tẓerret Ɛica ur tẓerret Ɛica, asmi telliṭ d gma 

ɛẓiẓeṭ maɛẓuẓṭ tura mi d alus-iw welleh ar terẓegt. Iqqel ɣer uxxam iteddu, iruḥ ɣur-s baba-s yenna-

yas « fteḥ ya ḥiǧara  ad ẓreɣ Ɛica ad ẓreɣ ɛica ». Tenna-yas « ur tfetteḥ ḥiǧara ur tẓerret Ɛica mi tellit d 

baba ɛẓiẓeṭ tura mi d amɣar-iw welleh ar merẓaget ». Yeqqel ɣer uxxam itettru, truḥ ɣur-s yemma-yas 

kifkif,iruḥ ɣur-s gma-s-nni i yebɣan ad tt-yaɣ yenna-yas : « fteḥ ya ḥiǧara ad ẓreɣ Ɛica, ad ẓreɣ ɛica », 

tenna-yas ur tfetteḥ ḥiǧra ur tzerret Ɛica ur tzerret Ɛica, mi telli-ṭ d gma ɛẓiẓeṭ tura d argaz-iw welleh 

ar terẓaget » yenna-yas « sixef-im a ɛica ma ur d-tessufeɣt tilṭeṭ-im » tessufɣ-d tilṭeṭ-is yeddem-d 

gma-s lmqas igezmas-tt-d.tenna-yas ɛica « ruḥ ad d-yefk rrebi asennan deg tgecrirt-ik ur ak-t-id-

tekkes ni ṭṭibib ni ccix ḥacemma tekkes-ak-d telṭeṭ-ayi i tgezmet ». Iruḥ gma-s almi i yewweṭ ɣer yiwet  

n tala yunez i wekken ad issu  dɣa yenta-yas usennan deg tiṭ n tkecrirt-is . 

Ur ǧǧin ṭṭbib ni ccix asennan-nni yegguma ad yekkes dɣa gma-s yeqqim deg tqernit ma yella d ɛica 

teqqim ulac d acu ara ad tečč truḥ ɣet taddart-is teɛqel axxam-nsen tekcem tenna-yasen « ma yella 

tesnusa-yem ». tenna-yas imma-s « ih nesnusay » xdemen-as imensi, tečča, tenna-yas ɛica « d acu i t-

yuɣanumaṭun-ihina ». 

Tenna-yas imma-s « win tamɛayt-is d tameqqrant ur neǧǧi ni ṭṭebib ni ccix lamɛna akken i tettwaliṭ ur 

yejji ara » ,tenna-yas « awi-d ad jerbeɣ nek kan », tenna-yas yemma-s :  « ur ḥsiɣ ara ad tezmert », 

tenna-yas ɛica : « awi-d ad jerbeɣ » dɣa texdem as kan akka s tleṭṭaṭ-is tekkes-as-t-id, gma-s yeṭṭef –



itt-d deg fus  yenna-yas i yemma-s ta i d ɛica tenna-yas ɛica « ɛahed-iyi a gma ur ay-tuɣt » iɛuhed-itt 

gma-s ,sbedden aberraḥ deg taddart wwin Ɛica ɣer lḥemmam qqnen-as lḥenni, xedmen tameɣra n 

ssebɛa wussan d ssebɛa n lyali ɛerten-d akk at taddart. 

 

 Sebɛa n lesnis times ur tensi 

         Yella yiwen n uxabit deg leggira-nni yenɣa aṭas, ass-nni yenɣa macca yenɣa-t deg lbattel. Win 

akken i yenɣa mmis tesrawl-it yemma-s ɣer yiwet n taddart. Aqcic-nni yuɣal d agujil,  ddu a zman almi 

as-yenna i yemma-s : « anda-t baba ? » teqqar-as imma-s : « balak aten deg lɣurba umbeaɛd ad yasse 

». Ur s tenni ara balak yenɣa-t flan tuɣal tefra lgirra. 

        Uɣalen ɣer taddart-nsen, yeffeɣ ɣer tejmaɛt awal yetawi-d awal yennuɣ akk d yiwen. Ilmeẓi-nni 

akk iyennuɣ yenna-yas : « ruḥ ad terret ttar n baba-k », iruh weqcic-nni ɣer yemma-s yetteru yenna-

yas : « a yemma amek teffer-t fell-i anect-a, acḥal n lesnis-ayi tura ». 

        Tenna-yas : « a  mmi tura ḥaca kec isɛiɣ ma truḥeṭ ad terret ttar. Ur d-tettart ara, tura nek d 

tamɣart, ur nuḥwaj ara ttar, samḥ-as i wayi i ak-yesgujlen qqim kan deg wexxam-ik ».  Aqcic-nni ur 

yuɣ awal n yemma-s iruḥ ad yesteqsi, nnan-as-d : « i at-yenɣan d flan ». 

        Iruḥ tamurt tettek-it i tayt yemlal akk yiwet n teqcict yuɣal iḥmel-itt yuɣal yettu ttar-nni ɣer 

wacu i gruḥ. Tenna-yas teqcict-nni : « illaq ad nejwej, aya ad nruḥ ɣer uxxam-nneɣ ad ak-ten-d-sekneɣ 

». Yedda yid-s ɣer uxxam-nsen yekcem yenna-yas baba-s : « lɛaslama a mmi d acu i ak-d-yewwin ? 

deg wudem-ik tetteban temẓi ». Yenna-yas weqcic-nni : « atan d acu i yeṭran, nɣan baba, tura almi i 

d-mlaleɣ illi-k » yenna-yas winna : « isem-is wi yenɣan baba-k ? ». Yenna-yas : «  isem-is flan », isem n 

wergaz-nni d isem n baba-s nteqcict-nni, d win i yenɣan baba-s n weqcic-nni. Amek ara yexdem 

weqcic-nni, yeḥsel deg sin n yibrdan,  ma yella yuɣ taqcict-nni ttar n baba-s ur t-id-ittar ara ma yella 

yenɣa baba-s n teqcict-nni ad as-truḥ. Axabit-nni amek ara yexdem yeddem-d ajenwi iruḥ ad yewwet 

aqcic-nni, taqcict-nni twalt-id tenna-yas : « a baba ur t-nneq ara ». Tɛedda-d gar-asen tiyyita teffeɣ 

afus n baba-s. Yerna ala taqcict-nni i yesɛa, yenɣa-tt uqbel ad temmet tenna-yas i weqcic-nni : «  ruḥ 

ad tt-ruḥt ur t-neqq ara ɛlaxater ma tenɣ-iṭ temneɛṭ, eǧǧ-it akk-a ». 

 

 Ǧeǧgi ireqqan  

       Tella yiwet n tmeṭṭut tesɛa 07 n warrac kra n wussan kan terfed s tadist arraw-is bbeɣan ad tesɛu 

yemmat-nsen taqcict, ula d imma-nesen tebɣa taqcict. Asmi i d-yusa lawan n tarrawt settut tella dina, 

asmi i tt-neffes tmeṭṭut-nni tesɛa-d taqcict, truḥ  ɣur-sen settut-nni tenna-yasen i werrac-nni : «  d 

acu itetterajum ad tesɛu yemmat-nwen ? ». Nnan-as : « taqcict ara tesɛu ». 

        Tenna-yasen setuut-nni : « immat-nwen tesɛa aqic dɣa faqen-as belli deg nni-yaya-as  tebɣa ad 

txellu axxam-nni acku lwacul-nni ɛellen-d deg lbal-nsen immat-nsen ma yella tesɛa taqcict  ad refden 

iɣunam wa ad ceṭḥen, ma yella tesɛa aqcic ad refden iɣunam wa da nejlin ɣef wanect-a settut teqleb 

awal. 



       Tenna-yasen settut : « d acu i tetterajum i wakken ad tennejlim ». lwacul-nni refden iɣunam 

nejlan, almi d yiwen wass truḥ settut-nni ɣer tmeṭṭut-nni tenna-yas : «  ruḥ ɣer tala awi yidem illi-m ». 

Asmi i weṭent ɣer tala tenna-yas settut i teqcict-nni : «  ruḥ a tin yesnejlen 07 n wayetma-s ». 

 taqcict-nni tuɣal-d ɣer uxxam tenna-yas i yemma-s : «  a yemma settut tenna-ayi-d atin yesnejlan 07 

n wayetma-s », tekker tehkaya-s tmeṭṭut-nni i yelli-s ayen yeṭran, ɛeddan kra n wussan settut temlal-

d taqcict-nni tenna-yas : «  ruḥ ad truḥṭ ɣer lɣaba am tiyaṭ iwakken ad tawiṭ iseɣaren ». Truḥ teqcict-

nni d settut ɣer lɣaba anda itt-jemmeɛ tizdam n yiɣunam  tuɣal ur tezmir ara ad tessawṭ iɣunam-nni. 

Tekker teddem yiwen n uɣanim d ameqqran deg-s lɣul. Asmi i tewweṭ ɣer uxxam-nsen tessers-it 

maca ur taɛlim ara d acu i yellan sdaxel-is. 

        Yekcem lɣul-nni ɣer uxxam yewwi-yasen taqcict-nni, ruḥ ya zman qled ya zman yeffeɣ-d lexber n 

teqcict-nni i yewwi lɣul, ayetma-s daɣen slan s wayen yeṭran. Asmi i d-qlen ɣer uxxam-nsen teḥka-

yasen-d yemmat-nsen ayen yeṭran. Ayetma-s-nni yal yiwen d acu i yezmer ad yexdem, amenzu deg-

sen yezmer ad isel i nneda n waman mi ar teɣli, wis sin yettali 07 n leswar mebla ma ad yeɣli,  wayeṭ 

yetteffeɣ mebla ma teldit tawwurt, wayeṭizegger i wasif mebla ma yebzeg, wayeṭ iferrud leḥrir deg 

tzeggart. Arrac-nni ruḥen ɣer settut nnan-as : «  akken i tt-texdemṭ akken ara ad tt-tefruṭ». 

       Tekker settut-nni truḥ ɣer uxxam n lɣul tewwi yid-s lḥenni i wakken ad as-teqqen i lemwaɛen 

acku lemwaɛen lawan-nni tmeslayen, accaren, i wakken ad ttestexber amek i tella lḥala n teqcict-nni 

imi lɣul-nni iteqqen-itt gar waccaren-is. Asmi i asent-tewi lexbar settut ɣef wamak i tettili teqcict-nni 

ruḥen ɣer uxxam n lɣul-nni selken-d uletmat-nsen. Nnan-as : « ḥku-yaɣ-d d acu i akem-ixdem ? ». 

       Tenna-yasen : «  ur yexdem ula d kra ḥaca nnefs-is i yeffuḥen ». Dɣa yesla-yas-d lɣul, almi d yiwen 

n wass iruḥ yuker-d taqcict-nni yeddem-d yeɣza-d amdun yenna-yas : «  hax utti-yi s uglzim ». Tugi 

teqcict-nni, yenna-yas : «  lǧerḥ iteqqed iḥellu, yir awal iqqaz irennu », dɣa tenɣa-t teqcict-nni. 

 

 Taqcict d uqcic azgen d dheb azgen d lfeṭṭa 

Zik-nni qqaren-d belli yella yiwen n sselṭan  d ilemẓi ur yezwij ara, almi d yiwen n wass iteddu yewweṭ 

ɣer yiwet n tala, yesla-d i tmeslayt n tlawin. 

Sselṭan-nni yetteḥessis i wayen ttmeslayent tlawin-nni yufa ttmeslaynet fell-as ɛlaxaṭer mkul yiwet 

tettmenni-d ad t-yaɣ ad tesɛu lḥaǧa yid-s. Dɣa yiwet teqqar-as : « lukan ad t-aɣeɣ ad sɛuɣ sin n 

dderya, taqcict d uqcic azgen d dheb azgen d lfeṭṭa  ». Tayeṭ tenna-yas : «  lukan ad ayaɣ sselṭan ad 

fetleɣ deg uɛeqqa n yirden aṭebsi n seksu ». Sselṭan-nni yeqqim yettsennit i tmeslayt-nsent almi i 

fukent iruḥ ɣur-sent yenna-yasent : « lukan ad akent-aɣeɣ ur ay-txedɛmet ara ? ». Yefka-yasent 

ccuruṭ-is i wakken ad tent-yaɣ. 

Yuɣ-itent yekker yenna-yas i yiwet deg-sent : « fetl-iyi-d deg yiwen n uɛeqqa n yirden aṭebsi n seksu 

». Yewwi-yas-d tarbuyt i wakken ad teftel yufa-d belli mkul mi ara as-yefk uɛeqqa ad ineṭṭ deg 

terbuyt-nni, akken akken yufa-d tameṭṭut-is ur as-tenni ara tidet ɣef wanccet-a yerra-tt ttexdem gar 

wid yettnawalen. Akken akken kan tameṭṭut-nni tuɣal tettasem ɣef takna-s yerna tismin-is ur sɛint 

ara tilas, acku takna-s terfed s tadist. Tekker truḥ temsefham d settut anda i d-ufan-tt amek ara ad 

yekreh Sslṭan tameṭṭut-is wa ad yerr taxeddamt-nni deg umkan-is. 



Asmi i d-yusa lawan n waddud-is truḥ settut-nni i wakken ad tt-tqabel maca settut-nni theyya-d yiwet 

n lḥaǧa i tmeṭṭut-nni mebla ma teɛlem. Truḥ settut ɣer lkuri n lmal anda i tufa taqẓiḥt tesɛa arraw-is d 

imeẓyanen, tewwi sin deg-sen ( aqẓiḥ d teqẓiḥt), texdem-iten deg yiwen n ṭṭebq iwakken ad as-tini i 

tmeṭṭut-nni tesɛa-d sin n yiqqeẓaḥ mačči d lwacul i d-tesɛa. Tameṭṭut-nni meskint ur teẓri ara d acu i 

texdem settut-nni, taneggarut-a theyya-d akarṭun i wakken ad teffer ayen i tesɛa tmeṭṭut-nni. 

Ttameṭṭut-nni deg waddud-is teqleɛ-d sensla i as-yexdem sselṭan teṭṭeyyer-itt tesbeḥd deg tkartunt-

nni i tt-heyya settut-nni i warraw n tmeṭṭut n sselṭan. 

Asmi i teslek deg waddud yusa-d sselṭan yenna-yas : «  d acu i tesɛit ? » tenna-yas : «  aqli-k tettwaliṭ, 

sɛiɣ aqẓiḥ d teqẓiḥt ». Sselṭan yufa belli tameṭṭut-is daɣen teskabbed am tmezwarut-nni  ɣef wanect-a 

ilaq ad tt-yawi ɣer, waddayenin iwakken ad teqqim gar n yiqẓaḥ acku maččai d sin n warrac i tisɛa 

akken i t-ttewɛed. Ma yella d tameṭṭut-nni i yellan d taxddamt gar yixeddamen teqqel deg umkan-is. 

Ma yella d arraw n sselṭan tewwi-ten settut ɣer lɣaba teber-yasen deg yiwen n wasif iwakken ad 

ddun d waman. 

Aman teddun arrac-nni teddun ḥebsen deg yiwen n umkan yufa-ten yiwen n yilmeẓi yella iṭṭeggi 

llmal, ilemẓi-nni iruḥ ɣer yemma-s yeḥka-yas ayen yeṭran, ruḥen i sin wwin-d lwacul-nni i wakken ad 

ten-rebbin. Imma-s n umeksa-nni tufa sensla-nni teqreṭ sdaxel n tkarṭunt tekker twenneɛ-itt tɛelleq-

itt deg umeggaḥ-is. 

Ruh ya zman qqel-d ya zman, lwacul-nni lhand uɣalen d imeqqranen tefɣen ɣer berra. Almi d yiwen n 

wass yusa-d yiwen n umeksa n taddart n sselṭan, iteddu almi i d-yesbeḥ sdat n yiwen n uxxam, yifa-d 

lwacul-nni (aqcic d taqcict) d icebḥanen meliḥ azgen d dheb azgen d lfeṭṭa.Ameksa-nni yenna-yas deg 

ul-is d sseḥ ayen i d-yenna sselṭan yezmer ad yesɛu dderya d azgen d dheb azgen d lfeṭṭa . 

Asmi yewweṭ ɣer sselṭan yenna-as : « d sseḥ yezmer yiwen ad yesɛu dderya akken i d-tenniṭ ». Yenna-

yas sselṭan-nni : « anida iten-tezriṭ ? Ma yella tezmzrṭ ad ay-tawiṭ ɣur-sen ». 

Ameksa-nni yemla-yas-d amkan i yezra lwacul-nni macca yenna-yas : « yebɛed mliḥ uxxam-nni », 

Sselṭan yeqbel. Yuli wass ruḥen deg sin yid-sen ɣer uxxam n tmeṭṭut-nni iwakken ad ẓren arrac-nni 

amek i mmugen. Sselṭan yebda yettmeslay d tmeṭṭut-nni yeẓra-d snat n leḥwayej, snesla deg 

umeggaḥ-is akk d tkarṭuni. Yesteqsa-tt sselṭan ɣef wamek i d-tesɛa lwacul-a, tekker tmeṭṭut-nni 

teḥka-yas-d amek i ten-yufa mmi-s. Yenna-yas : « snesla-nni i yellan deg umeggaḥim ». Tenna-yas : « 

tedda-d deg tkarṭunt-nni ideg i nufa lwacul-nni». 

Sselṭan-nni ur d-yerni ula d awal yekker yenna-yas i wemksa-nni : « ayya ad neqqel ɣer uxxam ». D 

acu kan Sselṭan iteddu yettmeslay deg wul-is yeqqar-as belli snesla-nni d netta i as-tt-ixedmen i 

tmeṭṭut-is, takrṭunt d agla n uxxam-is. Asmi i yewweṭ ɣer uxxam iruḥ ɣer tmeṭṭut-nni i yeqqen gar 

yiqẓaḥ yenna-yas : « d acu i tesɛiṭ ? ». 

Tenna-yas : « aqli-k tettwaliṭ aqẓiḥ d teqẓiḥt », iruḥ ɣer tmeṭṭut-nniṭen yenna-yas : « d acu i tesɛa 

takna-m ? ». Tenna-yas : « yak teẓriṭ, tesɛa sin yiqẓaḥ ». Sselṭan iruḥ yettḥewwis ɣef tkarṭunt-nni, 

yenna-yas i tmeṭṭut-is : « anida-tt tkarṭunt-nni i yellan deg umkan-ihinna ? ». Tenna-yas : « ur ẓriɣ ara 

». Isussem sselṭan,  almi i d ssebḥ iruḥ s yiwet n tcarit d tacebḥant iwakken ad d-yawi arraw-is mebla 

ma yesseɛlem yiwen. Asmi yewweṭ ɣer uxxam-nni yeḥka-yas-d i tmeṭṭut-nni ayen yellan, bellli sin-nni 

n lwacul d dderya-s. Yenna-yas : « ma yalla ad ay-tent-fket ? ». Tenna-yas : « ala ur zmireɣ ara ad ten-

farqeɣ ». Yenna-yas : « eyya ad tedduṭ yid-sen ». Tenna-yas : « ur zmireɣ ara ɛlaxater tesɛa lmal 



».Yenna-yas sselṭan : « ayya kem d warraw-im akk d lmal-im, wa ad as-yefk azgen deg wayen i yesɛa 

». Sselṭan iwessa ixeddamen-is ad d-heyyan yiwet n tmeɣra, yerna iwessa tameṭṭut-is akk d settut ur 

ttefɣent ara deg texxamt-nsent. 

Asmi id-yewweṭ ɣer uxxam-is yebra-yasen-d i warraw-is i wakken ad iẓer anda ara ad rren. I sin ruḥen 

ɣer weddaynin sejbawen i tmeṭṭut-nni yellan dina. Sselṭan iruḥ ɣer tmeṭṭut yebra-yas-d deg 

waddayenin-nni yesseles-as-d taqndurt d tacebḥant, iruḥ ɣer tama-nniten ɣer settut akk d tmeṭṭut-is 

i wakken ad as-tini ayen yellan. Ma yella d tmeṭṭut-nni tegguma ad as-d-tini ayen yellan, ma yella d 

setttut-nni teḥka-yas-d ayen yellan. Yekker sselṭan yewwitameṭṭut-nni ɣer umkan i yemma-s n 

warrac-nni, ma yella d tayeṭ yerra-tt ɣer umkan i as-ilaqen, ma yella d tin i d-irebban dderya-s yefka-

yas azgen deg weyen yesɛa. 

 Tafunast m igujilen 

Tamɛayt ɣef yiwet n tmeṭṭut temmut teǧǧa-d sin n yigujilen aqcic d teqcict akk d yiwet n tfunast. 

Argaz-nni iɛewed zwaj yewwi-d yiwet n tmeṭṭut tuɛer mliḥ. Taneggarut-nni tesɛa-d taqcict-nniten. 

Tameṭṭut n urgaz-nni tamezwarut tenna-yas i wergaz-is uqbel ad temmet : « ɛahed-iyi ur tezzenẓtṭ 

tafunast-nni ? ». Dɣa argaz-is yuɣ-as rray.Lɛal n baba-s n warrac-nni texdem deg-sen lbaṭṭel, dɣa illi-is 

tettak-as aɣrum n tmeẓin, ma yella d irebiben-is tettak-asen aɣrum n ugercal. Taqcict-nni d uqcic-nni 

ad d-dmen aɣrum-nni asent-ɛel lɛla n baba-s en ad d-tegren wa ad ruḥen ɣer tfunast-nni wa ad 

ṭṭeṭen.  Skud mi cebhen, skud mi ttuɣalen d izeggaɣen, ma yela d illi-s nettat skud mi tettenẓaẓ, 

tetteqqal d tawraɣt. Lɛla n baba-sen tḥar amek d illi-s i yetetten ayen n lɛali bessaḥ d illi-s i yettaqalen 

ɣer deffir, ur tufi ara d acu ara texdem. Twessa illi-s tenna-yas », ayen xedmen warraw n baba-m 

xdem ula d kem-ini ». 

Taqcict-nni tuggad imma-s teqqel tetteɛsu kan ayen xedmen wayetma-s. Mi ara ad tent-ẓer teṭṭetten 

deg tfunast-nni tetterḥḥu ula b nettat iwakken ad teṭṭeṭ, besaḥ tafunast-nni tettserriḥed i warest deg 

yiffan-is, asmi i as-faqen wayetma-s belli teṭṭafzr-iten qlen sexdamen-as-t ad ren imanen-nsen tetten 

akal ad truḥ ula d nettat ad tečč akal, dɣa skud mi tettenẓaẓ, lɛal n baba-sen tefqeɛ mliḥ amel illi-s 

tettet ayen n lɛali temmug d tamɛurt, ma yella d irebiben-is teḥqer-iten deg lmakla bessaḥ skud mi 

ttizwiɣe, almi d yiwen n wass tekker teqcict-nni ad teṭṭet deg yif n tfunast-nni tewwet-ittnnuba 

teqleɛ-as-d tiṭ-is. Asmi tewweṭ ɣer uxxam tenna-yas i yemma-s : « d acu i akem-ixedmen akka ? ». 

Tenna-yas teqcict-nni : « ruḥeɣ ad ṭeṭṭeɣ deg tfunast-nneɣ tuta-iyi-d s uṭar-is ɣer tiṭ-iw ma d ayetma 

teǧǧa-ten ad ṭeṭṭen ». Dɣa tenna-yas tmeṭṭut-nni i wergaz-is : « ilaq ad tezzenzet tafunast-a as-d-

diqlɛen tiṭ-is i yilli». Yenna-yas wergaz-is : « ag akem-d-yehdu rrebi, ɛudeɣ tameṭṭut-iw tamzewarut ur 

zmireɣ ara ad tezzenzeɣ ». Tenna-yas : « kra ur yiruḥ, mi i ak-d-nniɣ illaq ad tezzenzet, ilaq ad 

teẓẓenẓeṭ ». Iruḥ ɣer ssuq yewwi yid-s tafunast-nni iteddu yettberiḥ : « win ara yaɣen tafunast mi 

igujilen ur irebbeḥ, ur yesserbaḥ ». Ad irebbeḥ seg ssebḥ alama d taɛccit yiwen ur yezmir ad tt-yaɣ, 

ad yeqqel ɣer uxxam wa ad as-yini i tmeṭṭut-is : « gguman ad ttaɣen». Tenna-yas : « nek ur tuqiɛ ara, 

ttayleɣ ur tt-id-ttafeɣ ara azekka». 

Aregaz-nni iɛawed azekka-nni d acu i yexdem uqbel. Almi d yiwen n wass tameṭṭut-is telsa abidi teṭfer 

argazis ɣer ssuq t-teddu teqqar : « win ara yaɣen tafunast mi igujilen ad yerbbeḥ wa ad yesserbaḥ». 

Dɣa yuɣ-itt yiwen n ugeẓẓar. Asmi testehna belli d ayen tezzenz-it teqqel ɣer uxxam .Argaz-is yenna-

yas i wgezzar-nni : « deg laɛnaya-k mi ur d-tefkiṭ iffan n tfunast-nni». Yenna-yas : « iwacu ? ». Yekker 

wergaz-nni yeḥka-yas-d ayen yellan. Agezzar-nni yefka-yas-d i wergaz-nni ayen yebɣa. Dɣa yewwi 



tammaẓagt-nni ɣer uzekka ntmeṭṭutis tamezwarut. Asmi i d-yewweṭ ɣer uxxam isefhem arraw-is 

yenna-yasen : « ma yella tebɣim ad teṭṭem ruḥ-tt ɣer uẓekka n yimmat-awen ». 

Lwacul-nni kul abrid mi ara ad llaẓen ad ruḥen ɣer uzekka n yemma-sen wa ad ṭeṭṭen alama rwan. 

Taqcict-nni tfaq-asen, truḥ tenna-yas i yemma-s ayen yellan. Tameṭṭut-nni tenna-yas i yelli-s : « ayen i 

tent-teẓrṭ xedmen, xdem ula d kem-inni ». 

Yiwen wass lwacul-nni lluẓen bessaḥ taqcict-nni tegguma ad tent-teǧǧ waḥdn-sen ayen i xedmen ad 

texdem ula d nettat, ssebren, taqicict-nni tegguma ad truḥ, hren lwacul-nni ṭṭeṭen deg uẓekka-nni 

almi i rwan truḥ uletma-sen ad teṭṭeṭ ula d nettat fɣen-d waman akk d arset d yidamen deg tmaẓẓagt-

nni. Taqcict-nni teqqel ɣer yemma-s teḥka-yas ayen yeṭran. Dɣa truḥ ɣer uẓekka-nni tesserɣ-it yerna 

teggul deg wergaz-is tenna-yas : « anda llan warraw-ik ttiliɣara ». 

Yekker wergaz-nni yewwi arraw-is ɣer lexla yerna yefka-yasen tabunayt n lxiṭ yenna-yasen : « anda 

yeḥbes lxiṭ-a rajut-iyi-d ad seɣ ». Kkren warraw-is ruḥen xedmen ayen i asen-yenna baba-sen, teddu, 

teddun alami yefuk lxiṭ-nni ruǧan-as besseḥ ur d-yeqqil ara. 

Arrac-nni fehmen belli d lɛla-nni i as-yegguman i baba-tensen ad ten-yer ɣer uxxam. Teddun teddun 

iɛerq-asen webrid. aqcic-nni yeffud, uletma-s teqqar-as tegguma-yas ad issu, ɛlxater win yessewan 

deg tala-nni ad yeqqel d aqelwac. Ruḥen sinna yekker weqcic-nni yenna-yas i wletma-s : « a wletma 

ad qleɣ ɣer deffir ». 

Tenna-yas : « a gma ḥader ad ay-texdeɛṭ ». Asmi yewweṭ ɣer tala yeswa dɣa yeqqel d iɣid iteddu 

yeṭṭabaḥ.Tenna-yas : « iwacu i yexdeɛṭ a gma ? ». Teddun teddun almi i weṭen ɣer yiwet n taznet n 

tmer taqcict-nni tuli d asawen, ma yella d aqcic-nni teqqen-it deg-s. Sseltan n taddart-nni yebɣa ad tt-

id-yessṭer sufella n tceǧra-nni besseḥ ur yufi ara amek. Dɣa yesseker aberraḥ. Yenna-yasen : « win ara 

ad yesseṭer taqcict-ihin s ufella n ceǧra ad as-d-fkeɣ ayen yebɣa». 

Tekker settut truḥ ddaw n taznet-nni terra iman-is ur tsekked ara, teddem tecɛel lɛafya tessers 

bufraḥ s ufella-s, besseḥ buferḥ-nni yers meqlubi. Tekker teqcict-nni tenna-yas i settut-nni : «  xaṭi a 

xalti maci akken-nni i xedmen medden». Tenna-yas settut : « ur sineɣ ara amek  it-xedmen medden 

acku neki ur sekdeɣ ara ».  Tɛawed-as berdayen tletmerat besseḥ settut-nni terra iman-is ur tsehder 

ara. Dɣa tenna-yas teqcict-nni : « ad d-treɣ besseḥ ɛahed-iyi ur ay-txedmeṭ i nek akk d gma kra». 

Tenna-yas settut : «  ɛuhdeɣ-kem ur aken-xedmeɣ kra. ». Tekker teṭṭer s ufella n taznet-nni uzlen-d 

ixeddamen n Sselṭan tfent-tt. Tenna-yasen : « deg laɛnaya-twen ur as-xedmet kra i yiɣid-iw. ». Yenna-

yas sselṭan : « ɛuhdeɣ-kem ur as-xedmeɣ kra ». 

Sselṭan-nni yuɣ teqcict-nni iɛac yid-s iseggasen n lɛali almi d yiwen n wass tarfedtmeṭṭut n sselṭan. 

Yiwen n wass iruḥ baba-s n teqcict-nni iteṭṭer. Iteddu almi yewweṭ ɣer uxxam n yelli-s yesṭebṭeb, illi-s  

teɛqel-it  ma yella d netta ur tt-id-yeɛqil ara. Tekker tegra-yas-d aknif n weɣrum, talmmast-is teččur-it 

d idrimen n ddheb yerna tfeka-yas llebsa akk d lmakla-nniṭen. Asmi i yewweṭ ɣer uxxam-is tenna-yas 

tmeṭṭut-is : « ansi i ak-d-yekka akk wenect-a ». Yenna-yas : « d yiwet n tmexluqt. ». Temeṭṭut-is din 

tfaq belli iruḥ ɣer uxxam n yelli-s.  Tekker t-ceyyeɛ illi-s ɣer dinna tesseḥrec-it akk. 

 

 



 

 

 

2. Isefra  

Tamɣart  akk  d teslit  

Tamɣert  teqqim  f  ukursi 

Tettraju  lawan  n  yimensi  

Tislit  ur  tuggad  rrebbi  

Tefka-yas  seksu  yefsi   

***************** 

Tamɣart  teqqim  f  uhidur  

Tettraju lweqt  n  lfaṭur  

Tislit  ur  tuggad  rrebbi  

Tefka-yas  aɣrum  yeqqur  

****************** 

Tislit-iw  am  tqamumt  

I  yetteɛuddun  d taɛeggunt  

Tedda-d  kra n  tallit  

Tḥewez-iyi  taqessult  

******************* 

Tislit-iw  am  frizi  

Lhekkum  i  mmi  g  tziri  

Iḍrimen-iw d iḥramen   

D  nekki  i d-yewwin  ibki  

******************* 

Tamɣart  lbuma  

A  tin  irfden  luru 



Tefka-hen  i  wteggal-is  

Mmi-s  teǧǧat  itetru  

******************** 

Tamɣart  lbumba  waman  

Tin  irefden  imelyan  

Tefka-hen  i  wṭeggal-is. 

Mmi-s  teǧǧa-t g  berdan  

******************** 

Tamɣart  tusa-d  f  yidis  

Aṭezḍam  g  ciww-is  

Nuɣent  nettat  d  teslit  

Tefka-hen  i  yelli-s  

************ 

A  win  yeččan  seksu  d  sker  

I  wul-is ad  yesɛu  sber  

Tenna-iyi-d :<< Ad  yejmeɛ  Rebbi  timɣarin  a  tent-yawi  ɣer  lɛasker >> 

******************* 

Tamɣart  temmut  g  waddaynin  

Ttecuddun-as  tifdnin . 

Ur  umineɣ  ara  temmut  

Amenɛac  gara  ttawi  

Nniɣ-as  i  teslit-iw  

Ɛalli-iyi-d  lmeqruṭ  

At  yečč  mmi  i  lakruṭ  

Tenna-iyi-d :<<yetteḥibi  akasekruṭ >> 

****************** 

Nniɣ-as  i  teslit-iw  



Ɛell-iyi-d  lexfaf  

A t-yečč  mmi  d  axlaf  

Tenna-iyi-d :<<nek  abrid-iw  ɣer  tḥeffaft >> 

******************* 

Nniɣ-as-d  gezmi-iyi-d  lebsel  

Atan  i  idden  lɛaser  

Tenna-iyi-d : <<sɛiɣ  cɣel >> 

Ad  ferjeɣ  lfilem  maser  

******************* 

A  win  yeččan  seksu  d  uyefki  

I  wul-is ad  yetthenni  

Tenna-iyi-d : <<akem-iceyyeɛ  Rebbi  d  timɣarin  ɣer  falasṭin >> 

Tɛuyer-iyi-d  teslit-iw  

Tenna-iyi-d :<< am  zriru >> 

Rallam  tettnawel  seksu  

Mačči  am  kem-inni  

Tessaɣeṭ-it-id  selkilu  

******************* 

Tɛuyer-iyi-d  teslit-iw 

Tenna-iyi-d : << am  lehmum >> 

Ulama  d  mlehmum  

Rallam  trebba-d  ikerri  n  umelyun  

Mačči  am  kem-inni  a  lɛerra  

Tɛeyyaṭ  s  lkilu  

********************* 

Tɛuyer-iyi-d  teslit-iw  

Tenna-iyi-d : << am  texxamin  >> 



Ulama  d m-texxamin  

Rallam  trebba-d  arrac  d  teqcicin  

Mačči  am   kem-inni  a  lɛerra  

Tefkiṭ-ihin deg  tkaciyin  

****************** 

Tɛuyer-iyi-d  teslit-iw 

Tenna-iyi-d : << A tin itetten  tazart >> 

Ulama  tetteɣ  tazart  

Ralam  trebba  tadawt 

Mačči  am  kem-tẓer  taddart  

Setḥayeɣ  akem- tẓer  taddart  

****************** 

Tɛuyer-iyi-d  teslit-iw  

Tenna-iyi-d : << teččiṭ  aqerquc >> 

Ulama  ččiɣ  aqerquc  

Rallam  t-rebba-d  aqacuc  

Mačči  am  kem-inni  a lɛerra  

Setḥay  akem-ẓren  laɛruc  

******************* 

 

Tɛyyer-iyi-d  teslit-iw 

Tenna-iyi-d : << teččiṭ  ibawen >> 

Ulama  ččiɣ  ibawen 

Rallam  tessewhem  iɛdawen 

******************* 

Tislit  a  tteqqen  lḥenni 

Tewweṭ  ɣer  wayen  i  tettmenni 



A  neṭleb  rrebbi  amaɛzuz 

Ncallah  akem-ihenni 

********************** 

Tislit  a  yudem  n  rrbeḥ 

Axxam  yes-m  igecbeḥ 

Aneṭleb  rrebbi  ameɛzuz 

Akem-yefk  dderya  iselḥen 

********************** 

A  tislit  am  imezran 

A  tawizet  g  lmizan 

Axxam  yeččur  d  ilusan 

Win  im-d-yeɣranInna-as : << Anɛam >> 

********************* 

Awi-d  afus-im 

Teqqimeṭ  f  ukursi 

Baba-m  d  lqyed 

Ɛemmi-im  d  Urebbaḥ 

********************** 

Awi-d  afus-im 

Teqqimet  f  tsumta 

Baba-m  d  lqayed 

Ɛemmi-m  d  llaɣa 

********************** 

Awi-d  afus-im 

Burebɛa  n  txutam 

Tebruṭed  i  tqendurt 

Timṭerrezt  n  lekmam . 



********************** 

Yenna taɛzizt a yemma 

Iṭarren-iw am iseqqan 

Lukan d inbegi id yusan  

Ad sɛelleɣ sehsu d ddehan 

Wayi d inebgi n erwiḥt 

Beqqaṣ sslam d ituxxam 

Yemma taɛzizt a yemma  

Tṭarren-w am lḥelfa  

Lukand inebgi id yusan 

Ad aseɛeleɣ dacu yebɣa 

Wayi d inbeg n terwiḥt 

Beqqaɣ sslam d dderya 

********************** 

Yemma taɛzizt a yemma  

Iṭarren-iw am temrarin 

Lukan d inebgi id yusan  

Ad asɛeleɣ iimllalin  

Wayi d inebgi n terwiḥt 

Beqqaɣ sslam s lwaldin 

********************** 

Yemma taɛzizt a yemma  

Amliyi iwacu ixedmeɣ  

Ɣiliɣ axxam-a daglaw 

********************** 

Lukan d tiyeziri i yerzeɣ 

Ad cuddeɣ iɣallen-iw s wanzizen 



Lukan d ccer i yiɣɣen 

Ɣad ad ajjewɣ irden 

Wayi d lweḥc  n uzekka  

Ṭṭlam d ajdid ur nesin 

********************** 

Lukan tiyezi  i yerẓeɣ 

Ad cuddeɣ iɣellan-iw s tuflin 

Lukan d ccer i yiɣɣan  

Ɣas ad cceɣ timzin 

Wayi d lweḥc n uẓekka 

Mi ara ad qlent tmedeni 

********************** 

Ẓẓeng ibedd deg leqser  

Netɣil ad nečč  ad nqser 

Lxubata d ixeddaɛen  

Tilifun ileɛesker 

 

 

Ẓẓeng ibed  g uẓru 

Nettɣil ad nečč a nezhu 

Lxubata d ixeddaɛen  

Tilifun  

Ẓẓeng ibed g tlemmat 

Nettɣil ad nečč s tmellalt 

Luxubata d ixeddaɛen 

Tilufun i temceddalt 

Ẓẓeng ibedd g friha  



Nettqil ad nečč s lferḥa  

Lxubata d ixeddaɛen  

Tilufun i fransa 

********************** 

Agumi ccebiha n yilef 

G lɣba yeddiwlilef 

Izen ddin lislam 

S xemsa utesɛin alef 

********************** 

Ɛelleɣ labri g addaynin 

Din yeqreb iweɛwin 

Txedɛyi fransa 

Tewwi dderya d lwaldin 

 

 

 

 

 


